
AGAKIZA SI IGIKINISHO ( Igicye cya makuminyabiri  na munani )    

Ntangiye kino kiganiro mbashimira ko mukunda gufata umwanya wanyu kugirango mutege  amatwi ibyo Imana iriho itubwira muri ino minsi ikomeye ibanziriza ukugaruka kw’Umwami  wacu Yesu-Kristo. Imana ni umubyeyi wacu udukunda kurusha ababyeyi batubyaye ndetse no  kurusha abana twabyaye.  Ni cyo gituma Imana itariho yihanganira na gato, kubona uburyo twebwe abana b’abantu tutariho twitaho ubugingo bwacu, ahubwo, tukaba, ubuzima bwo muri ino si ari bwo turi gushira imbere. Ni kuri izo mpamvu, kugirango hatazagira uwireguza kutaba yaramenye uko yabigenza ngo abone ubugingo buhoraho, Imana yo ubwayo, yihagurukiye kutwibwirira no kutwiyigishiriza, kugira ngo tutazatahukana amazero tukarimbuka. Nyamara, twige vuba na bwango tumenye, twigishe n’abandi, kuko  Imana ikomeza kumbwira ngo   mbabwire ngo : ‘’ Nimuhugukire ibye, abiyobagiza, abashinze amajosi,  n’abaninira iby’Imana baragowe. Abisubiyeho, bakava mu nzira impfunganye ijana abantu mu Bugingo buhoraho, bagasubira mu nzira yagutse ijana abantu mw’irimbukiro, ni bo benshi. Kandi tumenye ko  abakurura ibirenge, ko bazatahukana zero ‘’. Imana yongeye irasemerera ifite umubabaro  mwinshi n’uburakari bwinshi ngo : ‘’ Nimuve mu mikino n’imiteto, igihe mugezemo, si icyo gukina. Ni igihe cyo kwezwa, ni igihe cyo gusiganywa. Kandi, uzasiganywa neza ni we uzagororerwa. Hagiye gukora intwarane. Intwari zimaze kunanirwa zavuyemo, hasigaye intwarane.  Abasinziriye bakanguke babe maso bave mu bitotsi. Mukanguke mbone uko mbamurikira. Abantu barasinziriye ibitotsi byo kubica. (Kandi mumunye ko gusinzira mu buryo bw’Umwuka ko ari ukuba kure y’Imana). Abaryamye ni babyuke, ni bakanguke burenda guca. Abicaye nibahaguruke. Muve mu mihango, mwinjire mu Gakiza nyakuri.  Nimufate ibihe byo gusenga, ni mufate ibihe byo kunyegera. Mwiyinire mwisuzume. Abantu baracari ba mpemuke ndamuke. Ese murahemuka mwibaza ko musigaje kuramuka kangahe ? Akaga karaje, akaga kegereye abantu. ( Akaga, ni twe turi kukikururira kuko isi yimuye Imana yimika Satani, yubika Ijambo ry’Imana ariyo mategeko y’Imana, yimika amategeko ajanye n’irari ryayo) Ndabakunda nimwumve, ni cyo gituma nkomeza kuvuga. Ariko ngiye guceceka kuko ndavuga ntimwumva. Uzakora ibyo nshaka azagororerwa, ariko uzakomeza kwiyobora azahura n’akaga. Muvangure ibivanze. Unkorera ave mu bidatunganye. Mwiyeze cyane, ngiye gukorana n’abejeje cyane. Abiyobagiza n’indyadya, sinzakorana nabo. Abenshi bari gukinisha ibyanjye, Sinshaka abankinisha. Ndiho mpima urukundo abantu bankunda, ni rwo ndi gushingiraho mu gukora. Ndiyiziye bane  banjye, ndaje. Nyamara ndabivuga ntibabyumva. Nje kugirira neza abari imbere yanjye. Nje gusohora abiyobagiza. Mugire ubwenge mu byo muvuga no mu byo mukora. Mugire kubona bihambaye. Mwirinde mube maso. Mwishakire kuba abera, kuko abera ni bo bazambona.     

Ndiho neza umugeni aratashe byihuse. Ndiho ntambagira mw’isi yose nca imanzi ku bana banjye kugirango hatazagira uwo nibagirwa. Harabagiye gusigara mw’isi kandi bari kuri liste y’abazamuka kuko bibereye mu ntege nke . Muve mu ntege nke no mu gushidikanya, nimwambare imbaraga, igihe kiri bugufi. 

Harabantu bari gushakira Imana aho itazabonerwa. Mureke gushakira Imana mu Madini, mureke kuyishakira mu bana b’abantu, mureke kuyishakira mu bigirwamana no muri za Nyabingi. Aho hose si ho muzayibonera, muzayibonera muri Yesu-Kristo ari we Jambo ry’Imana. Ngo nidukomeze twambare imbaraga kuko igihe cyo guhemba no guhana kiri bugufi ‘’. 

Imana rero idufashe twese gutega amatwi Ijambo ryayo, idufashe no kurisobanukirwa, kandi idushoboze no kurishira mu bikorwa. Kuko, abariho bakerensa ibyo Imana iri kutubwira, ni bo ubwabo bari kwiciraho iteka. Ngo, nitumenye ko atari igihe  cyo kudamarara, nitwihute twitegure tutazajana umugayo cyangwa amadeni duheraniye Imana n’abantu, tugahusha ijuru “. Abantu bariho bafyinata ku by’Imana batariho bashakisha Agakiza nyakuri ngo bagashikire, si nzi nyimba bashira mu gaciro uko bazagomba kubabazwa kugirango babashe kwicungura Itorero rimaze kuzamuka. Abantu, sinzi uko tumeze. Turi kwanga gucungurwa n’ubuntu bw’Imana, none tuzabasha gupfa urupfu nk’urwo Yesu yapfiriye ku musalaba kugirango dukizwe n’amaraso yacu ? Cyangwa turi kwiyemeza kurimbuka tukazabana na Satani ? Umuntu wese natekereze, turacafite akanya gato ko kwisubiraho. Duhitemo kandi duhagarare ku guhitamo kwacu. Aho umuntu akorera ni ho azatura. Ibyaribyo byose, tumenye ko intabwirwa zizabwirwa n’uko amaso atukuye, kandi ufite umutima unanirana, nta byiza azabona                               ( Imigani 17 : 20 ).   

Muri Yohana 12 : 44 – 48, Yesu ngo yakirije ijwi aravuga  ati : Unyizera, si jye aba yizeye, ahubwo, aba yizeye uwantumye. Numbonye, aba abonye uwantumye. Naje mw’isi ndi umucyo, kugirango unyizera wese ataguma mu mwijima. Ariko, umuntu niyumva amagambo yanjye ntayitondere, si jye umuciraho iteka, kuko ntazanywe no guciraho abari mw’isi ho iteka, ahubwo naje kubakiza. Unyanga ntiyemere amagambo yanjye, afite umuciraho iteka. Ijambo navuze, ni ryo rizamuciraho iteka ku munsi w’imperuka. Amen. 

N’ukuri, Ijambo ryose ryavuye mu kanwa k’Uwiteka Imana yacu, nitutaryitaho, ni ryo rizaducira urubanza ku munsi w’amateka. N’ubu, Imana iracatubwira kugirango hatazagira ugira icyo yireguza. 

Muri Ezekiyeri 30, muzayisomere yose. Ariko amagambo ngiye kubabwira ari muri kino gice, si ayo kubatera ubwoba nk’uko bamwe babivuga ngo  harabariho bavuga iterabwoba. Ntabwo ari iterabwoba, nukugirango hatazagira uwirarira ngo n’amahoro kandi atayahari. Nukugirango hatazagira abatungurwa ngo bonywe nk’uko ubutumwa bwa 2012 butubwira ko hariho abagiye kwonywa kuko basinziriye. Imana iriho idukangura, ngo nimukanguke muve mu bitotsi, umunsi w’Uwiteka, umunsi w’amateka y’Imana, uregereje. Imana iratuburira kuko idukunda nk’uko yavuze muri Amosi 3 : 7 iti : ‘’ Ni ukuri, Uwiteka Imana ntizagira icyo ikora, itabanje guhishurira abagaragu bayo b’abahanuzi ibihishwe byayo. ‘’. Tumenye ko Imana yahagurukiye gusoza ibyo yatubwiye byose. Twisubireho twakire umugisha w’Imana tureke kwakira umuvumo. 

Ijambo rero riri muri Ezekiyeri 30 riratubwira mu magambo make riti : Nimwumve uko Umwami Uwiteka avuga ati : ‘’ Nimuboroge uwo munsi uzabona ishyano. Kuko umunsi ugeze bugufi. Ni ukuri, umunsi w’Uwiteka uri hafi, uzaba umunsi w’ibicu, ube igihe cy’abanyamahanga. Abanyamahanga ari bo banyabyaha, bazajana n’abantu b’uruvange bose, abananiwe kwivangura n’abo badasangiye urugendo, abananiwe kwivangura n’ab’isi, abananiwe kwivangura n’ababayobya, abananiwe kwivangura mu ruvange rw’amadini, abo bose bazajanana n’inkozi z’ibibi zose, barimburanwe n’ibigirwamana byabo. Abahagarikiye abanyabyaha na bo bazagwa. Ndetse n’abafasha babo na bo bazagwa. Ba ntirumveho bazagwa, abiraye n’abiyobagiza na bo ntibazasigara. Abigize ba sindabibazwa, ba ntibindeba na bo bazagwa. Abiremeye ibihome, bibabuza kugera ku Mana na bo bazagwa. Ndetse na babereye abandi ibikuta bakababuza kugera ku Mana, bakitambika hagati y’Imana n’abandi bantu na bo bazabizira, bazabona ishyano. Urumva rero mu by’ukuri, tugomba kuba maso, kandi tukagendana ubwenge, hatagira abaduhendesha ubwenge bwabo ngo batuvangire dutakaze connexion n’Imana yacu, tukava mu nzira y’Agakiza. Abatari maso, umunsi w’Uwiteka ntibazawuva i mbere.     
Twibutsanye rero ko ari icyumweru cya makuminyabiri n’umunani tuganira ku mfunguruzo eshatu zifungura ijuru arizo : Agakiza, amaraso ya Yesu - Kristo, imirimo. Twatangiriye ku rufunguruzo rwa mbere ari rwo Agakiza. Twavuze ko Agakiza ko ari Yesu, ko ari Ijambo ry’Imana. Tuvuga ko Agakiza kazanwe mw’isi n’Imana ko katazanywe n’umuntu n’umwe cyangwa idini na rimwe. Kazanywe na Data wa twese, Uwiteka, ni we waduhaye Umwana we w’ikinege ariwe Yesu- Kristo kugirango adukize.  

Twavuze ko kugirango dusobanukirwe neza Agakiza icyaricyo, tumenye n’ingene twakizwa, ndetse  n’ingene twagendera mu Gakiza, tuzakaganiraho twishura ku bibazo 7 bikurikira :

· Agakiza ni nde ? 

· Agakiza kazanwe na nde mw’isi ?

· Kubera iki Agakiza kaje mw’isi ?, katumariye iki ? 

· Dukizwa gute ? Dikizwa iki ?  

· Intambwe zo mu Gakiza ni izihe ? 

· Ese abadakijijwe ntabwo bazaja mw’Ijuru ? 

· Kubera iki hariho abantu badakizwa ? 

Turi ku kibazo cya karindwi kitubaza kubera iki hariho abantu badakizwa ?. Abantu ntibakizwa ku mpavu nyinshi twagerageje gusigura hano, tukaba tuza gushishikara kuziganiraho muri kino kiganiro 

Hari abadakizwa kubera ko binangiye imitima bakanga kwakira Agakiza ku bw’impamvu 5 twasobanuye arizo z’izi ; 
- Hari abadakizwa kubera kutamenya 

- Abandi banze gukizwa kuberako babeshejweho n’icyaha 

- Abandi bumva batashobora kuja mu Gakiza ngo babashe guheba ibinezereza imibiri yabo 

- Abandi ni ba ngeso nziza, bumva ari abere n’abaziranenge nta cyaha bafite bakizwa

- Abandi ngo babujijwe gikizwa n’abiyita abakizwa badahinduka

Hari n’abadakizwa kandi bitwa ngo barakiriye Agakiza ariko Imana ibima Agakiza.
a. Kuko bakiranye  Agakiza uburyarya. 

b. Kuko batatuje Agakiza akanywa kabo.

c. Kuko bakiriye Agakiza nko ku Gahato , cyangwa bakakira Agakiza batazi ibyo bariho bakora  ibyaribyo, ndetse  bamwe bakakakira nko kurangiza umuhango w’idini. 

Abandi, barakiriye Agakiza baragahabwa ariko ntibakizwa. Abo bantu, Imana mu kubambwiraho, yambwiye ko ba Anti-Kristo bagwiriye mu rusengero rw’Imana. Hari abantu biyita abakristo ariko, bagahakanisha Kristo ibyo bakora. Ha kwera imbuto z’abera bakera imbuto zihumanye. Abo, na bo, ni abahakanyi kandi biyitirira Kristo.  Uno munsi, iki ni cyo kibazo tugiye kuganiraho dusoza ku nyigisho ku rupfunguruzo rwa mbere rupfungura ijuru ari rwo Agakiza .  
    Guhabwa Agakiza, ariko ntukizwe  
Umuntu ashobora kwakira Agakiza abishaka, n’Imana ikamuha Agakiza, ariko ntakizwe. N’ukuvuga, ntagire impinduka na nto muri we, agateba akarimbukira mu byaha kandi yitwa ngo yarakijijwe.  

 Hari impamvu 2 nkuru nkuru zatuma umuntu yakira Agakiza,  akagahabwa, ariko ntakizwe. 

1. Ukutamenya 

2. Kutagumana cyangwa kudahamana  Agakiza twahawe, ahubwo, tukahukana na Yesu- Kristo Umutware wacu. 
1. Ukutamenya 

Abantu benshi barakira Agakiza  ariko ntibabashe  gukizwa  ataruko  bibaturutseho, ahubwo biturutse  ku babayobora n’ababajejwe  mu buryo bw’Umwuka  kuko  batabashije kubaha inyigisho n’impuguro  z’ifatiro  zibafasha    kwinjira neza mu nzira y’Agakiza no kuyigenderamo. 

Ibyo bikaba biterwa n’uko n’abo bayobozi na bo ubwabo batabifitiye ubumenyi, noneho ntibabashe kwigisha abayoboke babo iby’Agakiza. Kandi, ni ngombwa  ko abayobozi b’amatorero bagomba gushakisha ubwo bumenyi bwo kubasha kuragira intama bahawe kuko ni zo nshingano zabo . Mu Butumwa Imana yampaye kubagezaho, haraho Imana yavuze iti : ‘’ Ndabwira Abapasteurs batigisha Agakiza, batigisha abantu kwihana, batigisha njye mu by’ukuri ko bagomba kwisubiraho ‘’. Abayobozi badafite ubwo bumenyi, ni bo ubwabo bagomba kubanza kubushakisha kugirango babugeze ku bo Imana yabaragije, n’ayo ahandi hoho, ni nko kwemera ubuki utegeka. Kwemera kuja imbere y’ubwoko bw’Imana, ukemera gufata inkoni ya Yesu-Kristo y’ubwungere atacyo ufite utanga, ni ukwishiraho imitwaro utazabasha gutura. 

Ubwo bumenyi buke bw’abayobozi, butuma ibibazo bigaragara mu matorero yacu, ari uko abantu babwirwa cyane cyane ubutumwa, ariko, ntibigishwe uko bikwiriye.  Ubundi, ugasanga abantu barigishwa cyane cyane ibyo Imana ikora, ariko ntibigishwe ibyo bo bagomba gukora kugirango ibyo Imana ikora na bo bibagereho. Ugasanga, turigishwa kenshi ku byaha,  ariko ntitwigishwe uburyo twabivamo ngo  tubineshe. Tukigishwa kwizera, ariko ntitubwirwe icyo twakora kugirango tugire ukwizera.  Mu by’ukuri tubwirwa byinshi byiza, ariko, kumenya uburyo twabigeraho, bikatubera urujijo.  

Ubundi natwe Abakristo, tugomba kugira inyota yo kumenya iby’Agakiza twakiriye, tugakunda gusoma Ijambo ry’Imana no gusobanuza igihe hari ibyo tudasobanukiwe neza. Kandi, icyo nabagiramo Inama, n’uko mwaja musaba Imana yo ubwayo ikabiyigishiriza. Imana ni we mwigisha nabonye atangaje. Agenda aguhishurira buhoro buhoro, akurikije urugero rwawe uriho. Afite uburyo bwinshi akoresha mu kukwigisha. Igikuru, ni ukumuha umwanya ukamwiyegereza. Kandi, ni byiza no gukunda gusoma ibitabo by’abantu banditse ku by’Imana. Kuko iyo wigishijwe n’Imana, ukandika, ugashira  ahabona ibyo Imana yaguhishuriye, ni byiza ko abandi babisoma. Ibyo, bituma abantu bamenya vuba, kandi Imana ntiyaza yigisha umwe umwe ibyo yigishije kera kandi byanditse, twese  dushobora kubyisomera tugasobanukirwa, bigatuma dutera imbere mu Gakiza mu buryo bwihuse, tukabasha no kwigisha abandi, babandi bakiri impinja mu by’Agakiza. Nahugurira n’abakozi b’Imana babishoboye kugira uwo mucyo wo kwandika. Hari abantu benshi bafite ubutumwa bwiza cyane, ariko ntibiteho kubwandika. Wibaza ko kuvuga gusa utanditse, ko ibyo uvuga bifasha abantu bangahe ?. Ariko iyo wanditse, n’isi yose wayigezaho ubutumwa. Kandi tumenye ko ibyanditse bihoraho, ariko amagambo aratumuka ( Les paroles s’envolent mais les esrits restent ). Igitabo umuntu yanditse, gisigara kivuga ubutumwa, kigasigara gikiza abantu, ni yo we yaba yarapfuye. Umwami Yesu ni we wavuze ngo : ‘’Mwere imbuto zigumaho’’. 
Dawidi ni we wahamije neza ko kwigishwa n’Imana ko ari ingenzi, aravuga ati : ‘’ Mfite ubwenge buruta ubw’abigisha banjye bose, kuko ibyo wahamije aribyo nibwira. Ndajijuka nkarusha abasaza, kuko njya nitondera amategeko wigishije. Njya ndinda ibirenge byanjye inzira mbi zose, kugirango nitondere Ijambo ryawe. Simva mu mateka yawe, kuko ari wewe wanyigishije.    ( Zaburi 119 : 99-102 ). 
Rero, nitwisunga Imana, tuzamenya turushe n’abisunze abana b’abantu. 
2. Kutagumana Agakiza twahawe, ahubwo, tukahukana. 
Buriya, kwakira Yesu no kumugumana, ni ibintu bibiri bitandukanye. Kuko, ni benshi bakira Agakiza, ariko, abakizwa by’ukuri ni bake, kuko ahanini, batabashije kubana akaramata n’Umwami wacu Yesu-Kristo ngo abakize, ahubwo, barahukanye.  

Hari abantu batitaho Agakiza bahawe, ugasanga bariho biyobagiza. Akenshi, Agakiza bakagasiga  aho bakakiririye, hama, ubuzima bwabo bakabukomeza nk’aho ntako bigeze bafata. Nyamara, baba baratanze indahiro, ariko, bikabananira kuyihagararaho. Abandi bagakizwa igihe gito bagishushe, ubundi bakagwa bagasubira inyuma kuko batabashije guhamana na Yesu-Kristo. Ibyo, ni byo bitotsi byo mu Mwuka bigiye kwica abana b’Imana, ndetse n’abakozi b’Imana bitabasize. Uja wumva ngo umukozi w’Imana yari yarabaye ikirangirire yaraguye. Nta kindi kibagusha, ni ukutabasha guhamana n’Imana ngo uhore muri yo, na yo ihore muri wewe. 
Umwami Yesu yabitugereranije mu migani yaduciriye. Umugani wa mbere yaduciriye, ni uw’abatumire batumiwe mu bukwe bw’Umwana w’Umwami, ariko, ntibabutaha kuko babwiyobagije bakifatira izindi gahunda icyo gihe cy’ubugeni kigeze. Nyamara, ubutumire bari barabwakiriye, bemera ko ubwo bukwe bazabutaha, kuko, iyo bahakana hakiri kare, Umwami aba yaratumiye n’abandi  ubukwe butaragera. Ikibazo cyabayeho,  baramutunguye mu kwanga kuza mu bukwe. ( Matayo 22 : 1-14 ) . Urumva rero, ubwo butumire, ntibabwitayeho nk’uko Bibiliya ibitubwira. Kubera kutabwitaho, bashobore no kuba baranabyibagiwe, ntibabushira muri Agenda yabo bigira mu bindi. Uko ni ko abantu benshi bameze, Umwami Yesu, ntibigeze bamwinjiza muri Ajenda y’ubuzima bwabo, none bamuburiye umwanya barateba baramwibagirwa, na we arigendera. Bakomeje kudamarara mu by’isi, bibagirwa indahiro batanze yo kubana nawe iteka ryose, none Yesu yarabikubuyeho. Abantu nk’abo ntibashobora gukizwa, ahubwo baragowe nk’uko Yesu yabyivugiye.  Baragowe abantera umugongo bantesha umwanya wanjye. Hagowe mwebwe mwamenye hama mukigendera. Uko, ni ko gukinisha Agakiza Imana itubuza. Kwakira Yesu warangiza ukamwicisha irungu, ntumuganirize ngo umuzimane, ufate ibihe bikwiriye byo gusenga no gusoma Ijambo ry’Imana, arigendera. None nyimba waramuretse akigendera, urumva wakizwa na nde kandi mutakiri kumwe mwarahukanye ?. Hari rero abamaze kwahukana na Kristo kera, kuko bamuteye umugongo, hama bagasigara birema inkore ku maso ngo barakijijwe. None nk’iyo umuntu akubwira ngo : Ndakijijwe, ariko, ubusambanyi bwarananiye kureka. Uwundi ati ndakijijwe, ariko, nta rukundo ngira muri jyewe, nta n’ukwizera ngira. Uwundi ati ; ndakijijwe, ariko, nkunda kubesha, kuvugisha ukuri byarananiye. Urumva, uba warakijijwe gute kandi utahindutse ? Wabanje ugakura mu kanwa ko wakijijwe, utagusha abandi ibyaha bikaba bibiri.
Kuburira Umwanya Umwami wacu Yesu-Kristo, tukarinda twahukana, nta handi bituruka, ni ukutabasha kwigobotora umubiri wacu, ngo twigobotore ku by’isi no ku b’isi, n’iyo ab’isi baba ari incuti zacu, cyangwa abo mu muryango wacu, tugomba  kugira  igihe  cyo kubigobotora tugasanga umwami wacu Yesu-Kristo, tukamwitaho. Tugomba gushaka umwanya wo kwitaho umutware wacu w’Iteka ryose. Kuki tubonera umwanya abo tubanira muri ino si, ariko uw’Iteka ryose tukamuburira umwanya ?. Ubwo, ni ubugoryi. Tukabona umwanya wo gushakisha ibishira, ariko ibidashira tukabiburira umwanya. Kubera iki ? Ubwo, ni ubupfapfa.     
Ikindi, Umwami wacu, ntabwo abantu bamuburira umwanya muri agenda y’iminsi yabo yo kubaho gusa, ahubwo, abura n’umwanya mu mitima yacu. Imitima yacu tuyitwaramo ibidushishikaje n’abo dukunda. Ugasanga huzuyemo imishinga dufite, huzuyemo ibigeragezo duhura nabyo, ugasanga imitima yacu tuyitwaramo abagabo bacu, abagore bacu, abana bacu n’incuti zacu dukundana, n’ibindi. Ibyaribyo byose, buri wese azi ibyo atwara mu mutima we, sinabirondora ngo mbirangize. Icyo cyose wasimbuje Yesu mu mutima wawe, ni cyo kigirwamana cyawe. Iyo wimitse ikigirwamana mu mutima wawe, Umwami Yesu arigendera kuko atabangikanywa n’ibigirwamana. Uba wamwimuye kugirango wimike ibigirwamana byawe.  Ugomba kwiga guhamisha Umwami wawe Yesu-Kristo mu mutima wawe kugirango mukorane, aguhindure, agukize. Umwami Yesu we, avuga ko nitumupfungurira umutima wacu, azaza dusangire. Mu byahishuwe 3 : 20-21, Umwami w’abami aratubwira ati : ‘’ Dore mpagaze ku rugi ndakomanga. Umuntu niyumva ijwi ryanjye agakingura urugi, nzinjira iwe dusangire ‘’. Umwami Yesu yongeraho ati : ‘’ Unesha nzamuha kwicarana nanjye ku ntebe yanjye y’Ubwami nk’uko nanjye nanesheje nkicarana na Data ku ntebe ye’’. Urumva rero, uzakingurira umutima we Yesu-Kristo akamuhamishamo, ni we uzakizwa, kandi gukizwa, ni ko kunesha umwanzi, ni ko kunesha icyaha, ni ko kunesha ikibi. Gukizwa iyo ubisesenguye neza, ni ukubana na Yesu akaguhindukira incuti nyancuti, ukahukana na Satani akaba umwanzi wawe, mukangana urunuka. Gukizwa, ni ugukunda ibyiza bituruka ku Mana, ukanga ikibi gituruka kwa Sekibi. 
Umwami Yesu, ahamishwa mu mutima wawe no guhora umutekerezaho buri gihe, kandi ugahora umuganiririza mu mutima wawe, igihe cyose utabashije gufata umwanya wo gusenga watuza akanwa kawe. Ugomba guhorana na Yesu  muri mu biganiro bidashira, ni ho azahamana na we akabasha kuguhindura. Kuko, azahama mu bitekerezo byawe, noneho agere no ku gihe cyo kugutekerereza we wenyene. Uko, ni ko kwicanga nyakuri na Yesu-Kristo. Akaba ariwe asigara ayobora ubuzima bwawe, kuko ibyo ukora byose, ni we ubigutekerereza, kuko wabashije kwomatanya umutima wawe n’uwe, noneho, mukaba umwe. Umuntu utabashije kuba umwe na Yesu-Kristo, ntashobora gukizwa. Umuntu wese, agomba kwiga gutwara Yesu-Kristo mu mutima we, uko ni ko gukunda Imana, kandi Imana idusaba kuyikunda kurusha byose na bose, tukayikundisha ubwenge bwacu bwose, imbaraga zacu zose, imitima yacu yose. Buriya,  icyo ukunda kurusha byose, ni cyo ushikamisha mu mutima wawe. Ibitekerezo by’Umuntu bihora ku byo akunda no ku byo yipfuza.   
Imana twese iraduhamagara, Umwami Yesu ahora adodora ku mutima wa buri muntu, ariko, abitaba ni bake. Kandi abenshi, bitabisha umunywa gusa ntibitabishe umutima. Kwitaba nyakuri, ni ukwibatura ku bintu n’abantu, tukihebera Imana, tukayiha umwanya n’ikibanza bya mbere mu buzima bwacu, no mu mitima yacu. Iyo utabashije kubikora Umwami Yesu ntabasha kukwinjiramo ngo abane nawe aguhindure, agutera umugongo. Tugomba kumenya ko Umwami Yesu atavangatiranwa nk’uko twakomeje kubivuga. 
Kugirango tubashe kwicanga by’ukuri na Yesu-Kristo, duhamane, twomatane, tugomba kugira umwete wo kwakira ubuntu bw’Imana, tukarekeraho kwanjanjwa, kwiyobagiza no kwigira ba ntibindeba, ba sindabibazwa, cyangwa ngo twigire injiji zitazi ibyo zirimo. Hari abantu bigira injiji mu Gakiza ukabona bibabaje cyane. Ubuntu bw’Imana murabuzi kandi no kubwakira, ndumva mumaze kubisobanukirewa, kuko nabyigishije kenshi mu biganiro byatambutse. Icyakora, nabibutsa hano ko ubuntu bw’Imana bugizwe n’ibintu 3 : Ijambo ry’Imana, imbabazi z’Imana n’imbaraga z’Imana. Umuntu utazabasha kwakira no guhamana ubuntu bw’Imana, ntazabasha gukizwa kuko nta Mana azaba afite yo kumukiza. 
Muri Luka 13 : 24 , Umwami Yesu we ubwe yarabitwibwiriye aha inyishu umuntu yaramubajije ngo : Mbe abakizwa ni bake ? Yaramwishuye ati : ‘’ Mugire umwete wo kunyura mw’irembo ripfunganye.  Ndababwira y’uko benshi bazashaka  kurinyuramo ntibabibashe ‘’.  
Mu yandi magambo, Umwami Yesu yatubwira ko inzira y’Agakiza, ishobora abafite umwete, abafite ishyaka. Abanebwe n’ab’intege nke, n’abacyogoye ntibazayibasha. Mu by’ukuri, ijuru riratwaranirwa, kandi, intwarane zirigishamo imbaraga. Intwari, nk’uko twabivuzeho kare, ngo zarananiwe, hasigaye intwarane . Turi mu bihe bya nyuma, Umwami wacu Yesu-Kristo ari bugufi. Tugomba rero kuba maso, kandi kuba maso mu buryo bw’Umwuka, ni uguhamisha imitima yacu ku Mana, Imana n’Ijambo ryayo ariwe Yesu-Kristo bagahama mu bitekerezo byacu, tukirinda kujarajaza imitima yacu tuyishikamisha ku by’isi cyangwa ku bandi bantu nka twe. Ndetse n’abana bacu cagwa abo twubakanye, Imana, ntabwo ishaka ko tubashikamishaho imitima ngo tube aribo dutwara mu bitekerezo byacu. Ni cyo gituma Yesu yatubwiye ati : ‘’Ukunda Se cyangwa nyina kubandutisha, cyangwa umuhungu we n’umukobwa we kubandutisha, ntakwiye kuba uwanjye.’’ ( Matayo 10 : 37 ). 

 Umuntu Umwami Yesu azaza gutwara, haba ku munsi w’imperuka cyangwa ku munsi we wo gupfa agasanga umutima we wayembayembye, ntazakizwa, ntazaja mw’ijuru. Abe, ni abamuhaye imitima yabo akayiharira.  Ni cyo gituma Umwami Yesu yasize atwibwiriye ati : ‘’ Ariko, mwirinde, imitima yanyu ye kuremerwa n’ivutu no gusinda n’amaganya y’iyi si, uwo munsi ukazabatungura, kuko uzatungura abantu bose bari mw’isi umeze nk’umutego. Nuko rero, mujye muba maso, musenge iminsi yose kugirango mubone kurokoka ibyo byose byenda kubaho, no guhagarara imbere y’Umwana w’umuntu ‘’.           ( Luka 21 : 34-36 ).  

Twibuke uko byagendekeye umugore wa Loti. Uyu mugore yarakwiye kutubera akabarore. Yanesherejwe mu nzira kuko atigeze abasha gukura mu bitekerezo bye ibyo yaratunze, ibyo yarasize inyuma.Yakomeje kubitekerezaho no gushaka gusubira inyuma kubizana. Mu mutima we yumva atabivirira. Hahunga umubiri, ariko umutima wari wasigaye ha handi. Ibyo yaratunze byamugushije ivutu, bituma aribyo ababara kurusha ubuzima bwe ( Itangiriro 19 : 15- 29 ).

Iki kandi, ni cyo cyatumye Abanyistraeli baneshwa bakagwa mu Butayu. Imibiri yabo ni yo yavuye muri Egiputa, ariko imitima yabo ntiyigeze ivayo. Bakomeje gutekereza ku byo basizeyo, ibyo barya kera, ibyo banywa bakiri yo, bakomeza gusenga ibigirwamana byaho. Ibyo, ni byo byabahumye amaso kugeza aho n’ibyo Imana yabakorera byose batabibona. Uku ni ko kwinangira umutima. Ni ukunanirwa kwerekeza umutima wawe ku Mana, ugakomeza kuwugumiza kure ye utekereza ku bindi bintu bitari Imana. Abantu bameze batyo, ni babandi Imana ija ivuga ngo banshimisha iminywa kandi imitima yabo indi kure. Abakristo benshi, ni ko bameze. Mu bigaragarira amaso y’abantu, ni abana b’Imana, ariko Imana, kuko yabuze imitima yabo, nta n’ubwo ababara mu bana be. Tumenye ko Imana ari Umwuka atari umubiri. Nta handi rero tubasha kubanira atari mu bitekerezo byacu. Hari rero abiyita abana b’Imana, bakaba banakorera Imana kandi Imana itabazi, itanababona kuko imitima yabo itari kumwe n’umutima w’Imana. N’ukuvuga ko ibitekerezo byabo, byibereye mu bindi ntabwo byerekeje ku Mana. Buriya, icyo utwara mu bitekerezo byawe, ni cyo kikuyobora. 
Umugani w’abakobwa cumi, na wo hano wadufasha. Batanu muri bo, ngo bari abapfapfa kuko batagize ubwenge bwo guhitamo neza ibyo bagomba gushiramo imbaraga n’umwete. Abantu rero, bagiye kurimburwa no kubura ubwenge bwo guhitamo neza. Abo bakobwa b’abapfapfa, birumvikana ko batahisemo kugira umwete wo kwita ku kwitegurira umukwe, ahubwo, bahisemo kwigumira mu bindi, baba aribyo bashiramo umwete, isaha yo gusanga umukwe, irinda igera batarahuguka ngo bagure amavuta y’amatara yabo, birukangana amatara agaragara. Buriya, ntibari banabonye umwanya wo kugenzura amatara yabo ko yujuje ibyangombwa kugirango aze kwaka neza. Imitima yabo yari yaragushijwe ivutu n’iby’isi. Tugomba kumenya ikiruta ikindi muri ino si, kikaba aricyo twitaho kuruta byose. Kandi ikigomba kuturutira byose, ni Imana. Tuyiteho rero, tuyihoze mu mitima yacu tuyihamishe mu bitekerezo byacu, ni ko kuba maso, kandi Imana izatwara abari maso, ntabwo izatwara abasinziriye. Izatwara abari kumwe nayo, ntizatwara abahukanye na yo. Kandi, twibuke ko twahukanira n’Imana mu bitekerezo. 

 Uzi kuba Imana yarakuremanye ubwenge, hama ukazahereza mw’irimbukiro kuko wakomeje kwijijisha. Buri wese, nafate umwanya wo kwigenzura amenye nyimba ari umupfapfa, cyangwa nyimba ari umunyabwenge. Nta njiji zizaja mw’ijuru, ijuru ni ry’abanyabwenge bazi icyo bashaka hama bakagiharanira.  
No muri Matayo 7 : 13, Umwami Yesu yaravuze ati : ‘’ Munyure mw’irembo ripfunganye , kuko irembo ari rigari, ni inzira ijyana abantu kurimbuka ari nini, kandi abayinyuramo ni benshi. Ariko, irembo ripfunganye, ni inzira ijya mu Bugingo, iraruhije, kandi abayinyuramo ni bake.’’ 

Inzira y’Agakiza, irapfunganye, iragoye, izanyurwamo n’abanyabwenge, bazi guhitamo neza aho bashira imbaraga, hama, bagacunguza uburyo umwete. 
Umuntu yakwibaza aho uwo mwete n’ishyaka, ndetse n’ubwenge byo gukomeza Agakiza twahawe, aho bituruka. Nta handi bituruka, bituruka ku Mana. Nyamara, none ko bituruka ku Mana, umuntu yakwibaza kubera iki bamwe babishobora abandi bikabananira ? Imana se irobanura ku butoni ? Imana ntirobanura ku butoni, Imana uko tuje ni ko idufata. Imana, icyo igushakaho kugirango igushoboze, ni ukuyikunda no kuyizera. Tugomba gukunda Imana urukundo rwa rundi rudashingiye ku mpamvu runaka, kandi tugahorana kwizera. Twaba tunezerewe cyangwa tubabaye, twaba duhaze cyangwa dushonje, twaba turwaye cyangwa dukomeye, tugomba guhora dukunda Imana kandi tuyizeye. Tukabera Imana incuti nyancuti. Kandi, icyo tuzi cyo nk’uko Bibiliya ibitubwira, incuti zibana ibihe byose. Nukunda Imana ukayigirira urukundo kandi ukayizera, gutuza Imana mu mutima wawe, ukayihamisha mu bitekerezo byawe, bizizana, nta n’imbaraga uzarinda kubishiramo. Urukundo no kwizera ni ingenzi, ni nk’amavuta ya moteri. Urukundo no kwizera, ni zo ntwaro zo gukizwa ariko kunesha kuko, ni zo zidushoboza kuba maso. Ikiri ukuri cyocyo, n’uko ntawabona ububasha bwo gutuza mu mutima we, ndetse no gushikamisha mu bitekerezo bye, uwo adakunda kandi atizeye. Kandi, tumenye ko ntawukunda, cyangwa ngo yizere uwo atazi. Kumenya Imana ni ingenzi kugirango tuyikunde kandi tuyizere, kandi, ntawuyobewe ko nta handi twamenyera Imana atari mw’Ijambo rye. Kumenya Ijambo ry’Imana rero ni iby’igiciro cyinshi, cyane cyane ko tuzi ko kwizera ko ari ukwemera ko Ijambo ry’Imana ari ukuri. 

Abakolosayi, Pawulo yarabandikiye arababwira ati : ‘’ Urukundo, ni rwo murunga wo gutungana rwose. ( Abakorosayi 3 ; 12 ) kandi, yarongeye yandikira Abaheburayo ati : Umukiranutsi wanjye, azabeshwaho no kwizera. Nyamara nasubira inyuma, umutima wanjye ntuzamwishimira. Ariko twebweho, ntidufite gusubira inyuma ngo turimbuke. Ahubwo, dufite kwizera kugirango tuzakize ubugingo bwacu ( Abaheburayo 10 : 38-39 ). Nuko rero urukundo no kwizera ni yo migozi ifatanya imitima yacu n’umutima w’Imana. Utabifite, umutima we uva ku Mana. Nta kindi rero kiba gisigaye kuri we, atari ukunyuranya n’Imana akarimbuka. Nahugurira buri wese guhora yibuka gusaba Imana ukwizera kutanyeganyega, ndetse no kugira urukundo rukomeye rwo gukunda umuremyi we kuruta byose. 
 Twarangiriza kino kiganiro kuri rino Jambo Yesu yavuze ati : ’’ Nkunda abankunda, kandi abanshakana umwete bazambona ’’ Dukunde Imana kandi tuyishakane umwete, ni ho tuzabona Imana tugakizwa. 
Iki, ni cyo kiganiro cya nyuma gishoje inyigisho ku rufunguruzo rwa mbere rufungura Ijuru arirwo : ‘’ Agakiza’’  twaganiriyeho  mu byumweru 28. Tukaba twaragerageje kwishura ku bibazo birindwi nk’uko twabivuze tugitangira kugirango tubashe gusobanukirwa. Ahasigaye, n’uko twagerageza gushira mu ngiro ibyo twumvise cyangwa twasomye kugirango abatarakizwa bakizwe, kandi n’abakijijwe bakomeze Agakiza bahawe ku buntu bagerageza no kukageza ku bandi.. Ntimukanjanjweho ngo mugakinishe, ntigakinishwa, uwuzagatsitaraho azavunika, kandi uwo kazarwira azahinduka ifu. Uwanze Yesu aba yanze ubugingo, ahubwo, aba akunze urupfu rw’iteka ryose. 
                      GUKINA BYARARANGIYE, UMWAMI WACU ARI BUGUFI. 

                            HAHIRWA  ABO IBYA YESU BITAZAGUSHA
1. AGAKIZA SI IGIKINISHO 

Uwiteka Imana yacu aravuze ati: 
“ Kwakira Yesu no kumugumana bisaba maturité , kuba ukuze mu bitekerezo. Ntimugahatire abantu kunyakira. Ndarambiwe n’Abantu banyakira ntibampe icyo kunywa, ntibamvugishe. Babwire bamenye kwakira Yesu icyaricyo. Ntabwo ndi mode, ntabwo ndi passade ( Agakingirizo ), ntabwo ndi umukino. Babwire ko kubera bo, uburakari bwanjye bwabaye bwinshi. Mugire maturité mu kwizera no muri za décisions zanyu , mu ngamba mufata. ( 1 Yohana 2; 23-24, 28 -29 ) Mumenye aho mujya. Baragowe abantera umugongo bantesha umwanya wanjye. Hagowe mwebwe mwamenye hama mukigendera. ( 2 Ngoma 15; 2 ). Hagowe abo ngirira icyizere nkabaha ibiryo byanjye hama bakigendera. ( Matayo 12; 30 ) Ukwihangana kwanjye gufite iherezo. Hazagera aho bazatsitara kw’i buye ryanjye. Ndabemerera ibyiza by’isi n’ibitangaza ariko ntimubasha kubirindira. Jyewe nabarindiriye igihe kingana iki ?. (YAkobo 1; 12 ) Ndananiwe no kubigisha urukundo hama mwebwe mukicana. (1 Yohana 4 ; 7-21) , (1 Yohana 2 ; 9-10)        ( 1 Abakorinto 13; 1-13 ), (Luka 6; 27-38  ), (1 Yohana 3; 15-18),  (Matayo 25; 31-46 ) ( Matayo, 10;42 ). (2 Timoteyo 3; 1-5)  Mwishakira inyungu ubwanyu kandi ari jye nyungu y’iyi si. Ndananiwe, ndananiwe no kubarindira. Ni iki ntakoze ko mutanyemera ?. Sinabakuye mu byobo ?, sinakijije abaturanyi banyu, sinagaburiye abana banyu ?. Nimwisubireho ndabinginze, nimwisubireho. Hazaza umwanya ntazaba nkivuga, nzakora gusa. Ndabakunda cyane, nabahaye byose, n’ubu ndabaha. Kandi ndababarira, ariko mbabarira abansaba imbabazi.  ( Yesaya 1; 16-19 )

Nimwisubireho ubu nyene, abanyumva nimusubire mu nzira yanjye, mwongere kumpa ubuzima bwanyu. Mutuma ntakaza ubushobozi kubera ibyaha byanyu. Mwuzuza umutima wanjye umubabaro kubera ububeshi bwanyu. Nimwihane mungarukeho ntimupfane ibyaha ngo murimbuke. Ab’intege nke bagiye gutaha, intwarane zigiye kwambuka. ( Matayo 11 ; 12 ). Kandi, ikimbabaje by’indengakamere, n-uko hariho abagiye gutaha batariho ikimenyetso cyanjye. Abo, ntibazabona mu maso hanjye. ( Yohana 3; 1-7 ),( Abaroma 8; 1-17)  Ubu, ni igihe cyo kwambara imbaraga. Abanyegereye bagiye kwambara imbaraga. Si ndi umubeshi, ndi Imana ishobora byose. Ndatabara.  Ariko, ntabara abari kumwe najye.  ( Yeremiya 33; 2-3 )  Abanyumvira, ngiye kubahagurutsa bakorane nanjye, ariko abiyobora ngiye kubicarika. Ni igihe cyanjye cyo gukorana n’abanjye. Ni igihe gikomeye.   ( Yesaya, 66 ; 17-19 ), 

 Naho bikomeye guryo, ngiye gusuka Agakiza mw’isi.  Ariko , hariho nanone abagiye kwinangira imitima.  Mukomeze mubwire  abantu gukiranuka no kuva mu byaha. (Abaroma 12),  (1 Yohana 3 ; 1-10 ) . Abakiranutsi bagiye kugubwa neza n’ayo abanyabyaha, bagiye kurimburwa n’inkota y’Uwiteka. Ibihembo by’abakiranutsi birurutse, n’inkoni y’abanyabyaha irabanguye. Uyu mwaka wa 2010 ni umwaka wo guhemba no guhana( 2 Gutegeka 11; 26-28 ). Ni uwo gutwikurura ibyari bitwikiriwe.  Kandi, ni jye wihagurukiye. Naboherereje abahanuzi murabica, mboherereza Umwana Wanjye ntimwamwemera. Ndarambiwe no gukina n’abanyabyaha. Ntacyo ntabakoreye, none ibihembo mumpemba ni ukunyimura, ni ukunta.  Yakobo ( 4; 7-9), (1 Petero 4; 17-19 ). 

Urugamba ruragabwe, ariko ni jye wo kurugwana. Ni jye wo gutabara no guhana.( Estelle 3). Satani yahagurukiye kwica abayuda bafite umutima nk’uwo nshaka. ( Daniyeli 8; 23-25 ). 

Ikimbabaza kindi gikabije n’uko bambeshera ngo nazanwe no kubaha iby’isi kandi nazanwe no kubaha iby’ijuru. Ntabwo amamodoka, amazu, amadege aribyo nabasezeranije, nabahaye ijuru. Ni ryo ryonyene ritegerezwa kubahaza. Ariko mwebwe, mwama mufite inzara y’iby’isi. Nta nzara y’ijuru mugira.   ( 1 Yohana 2; 25-27), ( Abafilipi 3; 18-19), ( Matayo 6; 31-34), Matayo 13; 44-51) .

 Turagushimiye Mana ku bw’imbabazi n’urukundo udukunda, byatumye wicisha bugufi, ukaza kuvugana n’ubwoko bwawe. Amen

